
చెలువంబునకు మెచ్చి చింతించి కొంత

వనజాక్షి యా సరోవరమున్న సొబగు

మనమున కెంత సమ్మదము సల్పెడిని

సురకిన్నరాదులు సొంపున నిందు

విరిబోణులను గూడి విహరింతు రేమొ 1510.

మౌనీంద్రు లియ్యెడ మన నేత్రములకుఁ

గానరాకయె తపోగరిమ నుండుదురు

వినవచ్చుచున్నది విశదమౌ పలుకు

కనుఁగొన మెవ్వారిఁ  గడు చోద్య మయ్యె

కలికి చూచితివె యీ కమలాకరమున

పులుగులు కనఁ గూడి పొలుపొందు తెఱఁగు

పచ్చతివాసీలు పఱచినయట్టి

రచ్చకూటంబుల రాజు లున్నటుల

కంజదళాళిపైఁ గడు బారు దీరి

రంజిల్లుచున్నవి రాజహంసములు
1520. 

జక్కవ యిది ప్రాణసఖి కూర్మి సగము

మెక్కి యిచ్చినతూఁడు మెసవ నింపొంది

సారసం బొకటి లక్షణపక్షపాళిఁ 

జేరి నెమ్మది నిద్ర సేయంగ సాగె

తమ్మిచాటుకు నేగు తన కొమ్మఁ గాన

కిమ్ముల వెదకెడు నీ నీరుకోడి

ఈ కురరి నిజేశు నెడబాసి దీన

యై కూత లిడుచున్న దశ్రువుల్ దొరుగ

[1]కమలసౌధము నెక్కి కాంతతో నొక్క

భ్రమరంబు మధుపాన పరవశ మయ్యె
1530. 



	↑ వ్రా.ప్ర. కమహా

